Cronfa Ysbrydoli Cymunedau
Canllawiau

Mae llenyddiaeth yn ein cysylltu ni â’n gilydd mewn cyfnod o ymraniad cynyddol ac ansicrwydd byd-eang. Mae’r straeon rydyn ni’n eu darllen, eu clywed a’u hadrodd wrth ein gilydd yn ein helpu i archwilio cymhlethdodau ein bywydau a gwneud synnwyr o’r byd. Nawr yn fwy nag erioed, mae angen grym llenyddiaeth arnon ni yn ein bywydau.

Cynllun ariannu unigryw ar gyfer digwyddiadau llenyddiaeth yw Cronfa Ysbrydoli Cymunedau Llenyddiaeth Cymru. Mae’r cynllun yn cynnig cymorth ariannol o hyd at 50% o’r ffioedd a’r treuliau sy’n cael eu talu i awduron ar gyfer digwyddiadau llenyddol, gan gynnwys sgyrsiau, darlithoedd, gweithdai ysgrifennu creadigol a mwy.  Gall y digwyddiadau hyn gael eu cynnal yn unrhyw le yng Nghymru; mewn neuaddau pentref, mewn llyfrgelloedd, mewn tafarndai, mewn ysgolion, mewn clybiau ieuenctid – a hefyd ar lwyfannau rhithwir ar gyfer grwpiau sy’n cwrdd arlein. 

Mae Llenyddiaeth Cymru am alluogi mwy o bobl yng Nghymru i ddarganfod y pleser o gymryd rhan weithredol mewn llenyddiaeth. Rydyn ni’n credu bod gan lenyddiaeth, yn ei holl amrywiaeth, y grym i gysylltu cymunedau â’i gilydd, a rhoi cysur, ysbrydoliaeth a gobaith i’r rhai sydd ei angen fwyaf.

Cefnogir y Gronfa Ysbrydoli Cymunedau gan y Loteri Genedlaethol drwy Gyngor Celfyddydau Cymru, ac yn 2022-23, dosbarthon ni £22,190 gyda lefel gymorth gyfartalog o £183 y cais. Drwy’r Gronfa Ysbrydoli Cymunedau, rydyn ni’n gweithio gydag unigolion a chymunedau ledled Cymru, gan gynnwys awduron, darllenwyr creadigol, cynulleidfaoedd, a chyfranogwyr; ysgolion, plant a phobl ifanc; cymunedau a grwpiau llawr gwlad. 

Mae’r broses ymgeisio ar gyfer y Gronfa Ysbrydoli Cymunedau yn syml ac yn gyflym. Dyma enghreifftiau o ddigwyddiadau sy’n gymwys ar gyfer nawdd:
· Ymweliadau untro, neu gyfres o ymweliadau, gan awduron ag ysgolion, llyfrgelloedd, tafarndai, clybiau, cymdeithasau, canolfannau cymunedol a lleoliadau eraill ledled Cymru, i ysbrydoli cynulleidfaoedd drwy ddarlleniadau, gweithdai ysgrifennu creadigol a sgyrsiau. 

· Rhaglenni mewn lleoliadau neu wyliau sy’n arloesol, yn newydd ac yn gyffrous. Gall hyn gynnwys rhaglenni o ddigwyddiadau llenyddol mewn gwyliau bach neu deithiau llenyddol.


· Darpariaeth lenyddol mewn lleoliadau cymunedol neu leoliadau iechyd er mwyn gwella iechyd a llesiant y cyfranogwyr.

Noder os gwelwch yn dda mai dim ond i sefydliadau y gellir gwneud cynigion ariannu; ni all unigolion wneud cais.
Darllenwch drwy’r adrannau yma o’r wefan yn fanwl cym ymgeisio: Sut i ymgeisio; Cyngor i Drefnyddion Digwyddiadau, a Chymhwystra. 
Rhaid cyflwyno ceisiadau ysgrifenedig gan ddefnyddio’r ffurflenni cais newydd. Ceir dwy ffurflen gais: 
· Ffurflen ar gyfer digwyddiadau i oedolion a’r cyhoedd yn gyffredinol
· Ffurflen ar gyfer digwyddiadau sydd wedi eu hanelu’n benodol at blant a phobl ifanc
Mae’r ffurflenni cais yn yr adran Ymgeisiwch Nawr ar y wefan. 


Y Broses Ymgeisio a Dyddiadau Cau

1. Dewis awdur a thema / math o ddigwyddiad

Dylai fod gan yr awduron rydych chi’n eu dewis gysylltiad llenyddol clir, a dylent fod yn ddewis priodol ar gyfer y digwyddiad dan sylw. Dylech gynnwys gwybodaeth amdanyn nhw yn eich cais (fel dolen at eu gwefan, CV ysgrifennu, geirdaon, teitl deunyddiau cyhoeddedig). Bydd Llenyddiaeth Cymru yn ystyried ceisiadau ar gyfer unrhyw awdur addas, ac i gael ysbrydoliaeth ewch at dudalen Rhestr Awduron Cymru  ar wefan Llenyddiaeth Cymru. 

A wnewch chi sicrhau os gwelwch yn dda bod eich panelau, eich rhaglenni a’ch digwyddiadau i gyd yn gynhwysol ac yn gynrychioladol – gan sicrhau cydbwysedd o ran rhywedd, awduron o ystod o oedrannau, awduron Du, Asiaidd ac o leiafrifoedd ethnig, awduron sy’n byw gydag anableddau neu neu gyflwr iechyd hirdymor, awduron o gefndir incwm isel ac awduron o’r gymuned LHDTC+

2.    Cadarnhau gyda’r awdur

Cadarnhewch ddyddiad, amser a lleoliad eich digwyddiad gyda’r awdur, pwnc/thema y digwyddiad, a ffi a chostau teithio eich awdur (os yw’n berthnasol) ar gyfer y digwyddiad hwn.
 
3. Cymhwystra

Sicrhewch fod eich digwyddiad a’ch sefydliad yn gymwys i wneud cais am gyllid o Gronfa Ysbrydoli Cymunedau. Am ragor o wybodaeth cyfeiriwch at ein canllawiau Cymhwystra, a’r Telerau ac Amodau a ellir eu hislwytho yma. 

4.    Gwneud cais am nawdd

Mae’n rhaid gwneud ceisiadau gan ddefnyddio’r ffurflenni ymgeisio arlein newydd. Mae dwy ffurflen gais: 
· Ffurflen gais ar gyfer digwyddiadau ac oedolion a’r cyhoedd
· Ffurflen gais ar gyfer digwyddiadau wedi'u hanelu'n benodol at blant a phobl ifanc
· 
Mae angen i bob cais gyrraedd Llenyddiaeth Cymru cyn y dyddiad cau perthnasol ar gyfer eich digwyddiad, fel y nodir yn y tabl isod. Os byddwch chi’n cael trafferth wrth gael mynediad at y ffurflen gais arlein, cysylltwch â ni a gallwn drefnu bod copi hygyrch yn cael ei anfon atoch chi.
Ni all Llenyddiaeth Cymru gynnig cyllid ôl-weithredol ar gyfer digwyddiadau sydd eisoes wedi cael eu cynnal. 
 


Amserlen dyddiadau cau ar gyfer ceisiadau: 

Digwyddiadau yn ystod mis	Dyddiad cau ar gyfer ceisiadau:
Hydref 2023					31 Awst 2023
Tachwedd 2023				30 Medi 2023
Rhagfyr 2023					31 Hydref 2023
Ionawr 2024					30 Tachwedd 2023
Chwefror 2024				31 Rhagfyr 2023 
Mawrth 2024 					31 Ionawr 2024 


5.    Ymateb
Bydd Llenyddiaeth Cymru yn ymateb i’ch cais ymhen naw diwrnod gwaith ar ôl y dyddiad cau sy’n berthnasol i’ch cais. Os na fyddwch chi’n clywed gennym o fewn yr amser hwn, cysylltwch â Llenyddiaeth Cymru i sicrhau ein bod wedi cael eich cais. Cyfrifoldeb y trefnyddion yw sicrhau bod eu ceisiadau yn ein cyrraedd mewn pryd – yn anffodus, ni ellir dal Llenyddiaeth Cymru yn gyfrifol am geisiadau nad ydynt yn ein cyrraedd yn llwyddiannus.

Er mwyn asesu eich cais, efallai y bydd yn rhaid I ni gysylltu â chi I ofyn am fwy o wybodaeth neu eglurhad. Gallai hyn arwain at oedi wrth brosesu eich cais; byddwn ni’n rhoi gwybod I chi am unrhyw oedi lle bo’n bosibl. Yn yr achos cyntaf, byddwn ni bob amser yn cysylltu â chi drwy e-bost. Sicrhewch fod y cyfeiriad e-bost rydych chi’n ei ddarparu yn gywir a’ch bod yn gwirio’r mewnflwch yn rheolaidd.
 
6.    Cynigion

Os bydd eich cais yn llwyddiannus, byddwn ni’n anfon cadarnhad o’n cynnig drwy e-bost ymhen naw diwrnod gwaith ar ôl y dyddiad cau. Os nad oes modd i ni gynnig cefnogaeth, byddwn ni’n rhoi gwybod i chi cyn gynted â phosib.

Oherwydd y galw mawr ar gyfer y Gronfa Ysbrydoli Cymunedau, nid oes modd i ni drafod achosion unigol sydd wedi’u gwrthod. Cyn gwneud cais, sicrhewch eich bod wedi darllen a deall y meini prawf Cymhwystra ac wedi rhoi sylw i’r Cyngor i Drefnyddion Digwyddiadau. 

7.    Cydnabod cefnogaeth Llenyddiaeth Cymru

Os bydd eich cais yn llwyddiannus, dylech gydnabod cefnogaeth Llenyddiaeth Cymru yn holl ddeunydd cyhoeddusrwydd eich digwyddiad (deunyddiau hyrwyddo digidol ac wedi’u hargraffu), yn ogystal â wyneb yn wyneb yn eich digwyddiad. Darllenwch y Telerau ac Amodau er mwyn gweld sut dylid cydnabod cyllid Ysbrydoli Cymunedau yn gywir. Gallwch lawrlwytho logo Ysbrydoli Cymunedau yma.  Gall methu â chynnwys y gydnabyddiaeth cywir effeithio ar geisiadau gan eich sefydliad / grŵp yn y dyfodol. 
 
8.    Talu awduron

Mae talu awduron yn llawn ac yn brydlon yn amod craidd i’n cynigion nawdd. Gwnewch yn siŵr bod yr awdur yn cael ei dalu’n llawn cyn gynted â phosib ar ôl y digwyddiad. Gall methu â gwneud hyn beryglu llwyddiant eich ceisiadau yn y dyfodol.

A wnewch chi sicrhau bod y ffioedd a gynigir i bob awdur yn deg ac yn ystyriol, a’ch bod yn ystyried eu costau teithio yn ogystal. A wnewch chi gyfeirio at ein canllaw Cyngor i Drefnyddion Digwyddiadau am ragor o wybodaeth ynglŷn â’r ffioedd a awgrymir. 

9.    Hawlio nawdd

Mae’n rhaid i chi hawlio eich nawdd Cronfa Ysbrydoli Cymunedau ymhen mis o gynnal eich digwyddiad, drwy gwblhau a dychwelyd y Ffurflen Adroddiad Digwyddiad a anfonwyd atoch chi gyda’ch llythyr cynnig. Bydd y nawdd yn cael ei dalu’n uniongyrchol i drefnydd y digwyddiad ar ôl i ni gael y ffurflen hon, gan gynnwys eich adborth. Mae Llenyddiaeth Cymru yn cadw’r hawl i dynnu’r cynnig yn ôl os nad yw’n cael ei hawlio ymhen mis o gynnal y digwyddiad(au). Cyfrifoldeb y trefnyddion yw sicrhau bod eu Ffurflen Adroddiad Digwyddiad yn ein cyrraedd o fewn yr amserlen hon.



Cyngor i Drefnyddion Digwyddiadau 
 
1.    Sut i Wella Ansawdd eich Cais

Nod cynllun nawdd Cronfa Ysbrydoli Cymunedau yw cefnogi digwyddiadau llenyddol o’r radd flaenaf, efallai na fyddent yn digwydd fel arall. Mae’r galw bob amser yn uwch na’r cyllid sydd ar gael, sy’n golygu nad yw pob cais yn llwyddiannus hyd yn oed os ydynt yn gymwys. Rydyn ni’n chwilio’n arbennig am ddigwyddiadau:

· Sy’n arloesol, yn ddiddorol ac o ansawdd uchel.
Gall diffiniad hyn fod yn eang iawn, ond rydyn ni’n awyddus i noddi sefydliadau sy’n gallu dangos eu gallu i ddenu cynulleidfa i ddigwyddiad sydd wedi’i drefnu’n dda ac sydd â rhaglen o awduron addas.

· Sy’n llenwi bwlch mewn darpariaeth.
Rydyn ni’n awyddus i weld digwyddiadau sy’n cyrraedd cynulleidfaoedd neu ardaloedd sy’n cael eu tan-wasanaethu gan weithgarwch llenyddol yn hanesyddol .

· Sy’n hyrwyddo gyrfa a datblygiad yr awdur(on).
Mae hyn yn cynnwys talu eich awduron yn deg, gan gynnwys costau teithio a threuliau cysylltiedig. Efallai yr hoffech ystyried p’un a all yr awdur werthu ei lyfrau yn y digwyddiad.

· Sy’n gynrychioladol ac yn gynhwysol.
Rydyn ni’n hoff o weld rhaglenni digwyddiadau sy’n gynhwysol ac yn gynrychioliadol – gan sicrhau cydbwysedd o ran rhywedd, awduron o ystod eang o oedrannau, awduron Du, Asiaidd ac o leiafrifoedd ethnig, awduron sy’n byw gydag anableddau neu gyflwr iechyd hirdymor, awduron o gefndiroedd incwm isel ac awduron o’r gymuned LHDTC+. Wrth gwrs, rydyn ni hefyd yn disgwyl i’r Gymraeg gael ei chynrychioli a’i pharchu. 

Yn ogystal ag ystyried cynwysoldeb wrth raglennu’r digwyddiadau, rydyn ni’n awyddus i gefnogi digwyddiad sydd wedi ystyried anghenion hygyrchedd eu darpar gynulleidfaoedd ac sydd wedi cael eu rhaglenni i fod mor gynhwysol â phosib. Er enghraifft, gallai hyn gynnwys ystyried amser, lleoliad, safle, a phris tocyn y digwyddiad, yn ogystal â’r cynnwys.

· Sy’n ystyried yr effaith ar yr amgylchedd.
Rydyn ni’n hoff o weld digwyddiadau lle mae’r trefnyddion wedi ystyried yr effaith y bydd y digwyddiad yn ei chael ar yr amgylchedd.  Er enghraifft, efallai y byddech chi’n ystyried dull teithio/pellter teithio’r awdur i’r digwyddiad, neu a oes modd cyrraedd y lleoliad gyda thrafnidiaeth gyhoeddus.  

· Sy’n debygol o apelio at gynulleidfa eang.  
Er enghraifft, dylech wneud yn siŵr bod y digwyddiad yn cynnwys awdur sy’n apelio at y gynulleidfa rydych chi’n ceisio ei chyrraedd, a’ch bod yn defnyddio sianeli marchnata priodol i fynd ati’n rhagweithiol i annog cynulleidfaoedd newydd.

· Sy’n cael effaith gadarnhaol ar iechyd a llesiant y gynulleidfa.
Er enghraifft, a fydd y digwyddiad yn lleihau unigrwydd yn y gymuned drwy ddod â grŵp at ei gilydd i gymdeithasu a phrofi pleser llenyddiaeth? A yw pwnc y digwyddiad yn grymuso, ac a fydd yn annog y gynulleidfa i ddefnyddio llenyddiaeth i wella eu hiechyd a’u llesiant eu hunain?

· Sy’n parhau i gael dylanwad ar ôl y digwyddiad.
Rydyn ni’n hoff o ariannu gweithgarwch a fydd yn cael effaith amlwg ar gyfer y dyfodol.  Gallai hyn fod mor syml â rhoi ffilm o’r digwyddiad ar-lein ar ôl y digwyddiad, neu eich bod yn ceisio cyllid i roi cynnig ar fath newydd o weithgaredd llenyddol rydych chi’n bwriadu tyfu cynulleidfa ar ei gyfer a dod yn ariannol gynaliadwy yn y dyfodol.


2.    Cyfraddau Tâl i Awduron

Mae Llenyddiaeth Cymru mewn sefyllfa unigryw i allu arsylwi ystod tâl presennol ffioedd awduron sy’n cael ei chytuno rhwng awduron a hyrwyddwyr ar gyfer gweithdai, darlleniadau a darlithoedd yng Nghymru. Gall y rhain amrywio ar sail profiad yr awdur, a oes angen gwaith paratoi arbennig ymlaen llaw, ac os oes llawer o amser teithio i’r digwyddiad ac oddi yno. Mae Llenyddiaeth Cymru yn ymgynghori ar ffioedd priodol i awduron ar hyn o bryd. Yn y cyfamser, gallai’r cyfraddau canlynol gynnig arweiniad i drefnyddion wrth drafod ffioedd gydag awduron:

· Darlleniad awdur, gyda sesiwn holi ac ateb i ddilyn (1 awr): £100 – £200
· Sgwrs, darlith neu ddarlleniad (1 – 1.5 awr): £150 – £200
· Awdur mewn ysgol am ddiwrnod: rhwng £300 – £400 am ddiwrnod cyfan / rhwng £175 – £250 am hanner diwrnod)

Canllawiau yn unig yw’r rhain. Gall cyfraniad Llenyddiaeth Cymru fod hyd at 50% o gyfanswm holl ffioedd yr awduron.

Gall Llenyddiaeth Cymru hefyd gyfrannu hyd at 50% o dreuliau teithio rhesymol awduron drwy’r cynllun Ysbrydoli Cymunedau. Unwaith eto, allwn ni ddim gorfodi cyfraddau rhesymol, ond drwy ein gwaith ni rydyn ni’n cefnogi costau tocynnau trên ymlaen llaw neu’n ad-dalu milltiredd ar 0.45c y filltir. Yn ein prosiectau ni, rydyn ni hefyd yn blaenoriaethu awduron lleol, ac yn annog defnydd o drafnidiaeth gyhoeddus/teithio llesol, yn unol â’n cynllun gweithredu cynaliadwyedd.
Ni all Llenyddiaeth Cymru gyfrannu at dreuliau eraill fel llety o’r cynllun ariannu Cronfa Ysbrydoli Cymunedau. 

 3.    Diogelu

Nod Llenyddiaeth Cymru yw diogelu lles plant ac oedolion sy’n agored i niwed wrth fynychu neu gymryd rhan yn y celfyddydau llenyddol. Mae Llenyddiaeth Cymru yn ymroddedig i arfer da sy’n amddiffyn plant ac oedolion sy’n agored i niwed. Yn ogystal, bydd Llenyddiaeth Cymru yn darparu arweiniad clir i’w bartneriaid a’i gleientiaid ar y camau y dylent eu cymryd, os oes ganddynt bryderon am ddiogelwch plant ac oedolion sy’n agored i niwed.

Mae gan Llenyddiaeth Cymru ei Bolisi a’i Weithdrefnau Diogelu mewnol, ac rydym yn hapus i’w rhannu er mwyn cefnogi eich sefydliad i ddatblygu eich gweithdrefnau diogelu eich hunain.

Ar gyfer y Gronfa Ysbrydoli Cymunedau, mae’n rhaid i drefnyddion gofio bod y digwyddiad yn perthyn i’r sefydliad sy’n ei drefnu, a’r sefydliad hwnnw sy’n gyfrifol am sicrhau bod digon o fesurau diogelu ar waith. Nid yw Llenyddiaeth Cymru yn cymryd cyfrifoldeb am ddigwyddiadau a ariennir drwy’r cynllun.  


Cymhwystra 

Pwy fyddwn ni'n eu hariannu?

· Dim ond i sefydliadau bona fide y gellir gwneud cynigion nawdd; ni all unigolion wneud cais. Mae sefydliadau cymwys yn cynnwys ysgolion, llyfrgelloedd, tafarndai, clybiau, cymdeithasau, canolfannau cymunedol, gwyliau celfyddydol, a lleoliadau eraill ledled Cymru. 

· Ni all Llenyddiaeth Cymru gynnig cyllid i bleidiau gwleidyddol, grwpiau caeedig (ac eithrio ysgolion a grwpiau sy’n gweithio gydag oedolion sy’n agored i niwed), rhaglenni awduron preswyl na digwyddiadau codi arian. 

· Nid yw sefydliadau sy’n derbyn cyllid gan Gyngor Celfyddydau Cymru ar gyfer y gweithgarwch hwn neu gyllid cyffredinol Portffolio Celfyddydol Cymru fel arfer yn gymwys. Cysylltwch â’r tîm i drafod cymhwystra os ydych chi wedi cael cyllid gan Gyngor y Celfyddydau, ond eich bod yn bwriadu ceisio cyllid ychwanegol drwy’r Gronfa Ysbrydoli Cymunedau drwy:
·  01766 522811 / nawdd@llenyddiaethcymru.org

· Ni all awduron ymgeisio am nawdd i’w hunain (hyd yn oed os ydynt yn gweithredu fel ‘trefnydd digwyddiad’ ar ran sefydliad) ac ni all sefydliadau geisio cyllid am ddigwyddiadau lle maen nhw’n archebu eu haelodau eu hunain, eu haelodau pwyllgor, eu cyflogeion, neu eu swyddogion i ddarparu gweithdai neu berfformiadau.

Beth wnawn ni ei ariannu?

Mae’r Gronfa Ysbrydoli Cymunedau yn bodoli i gefnogi profiadau i ymarfer, mwynhau a deall llenyddiaeth ac ysgrifennu creadigol, gan gynnwys ffuglen (nofelau a straeon byrion), barddoniaeth, dramâu ysgrifenedig, ysgrifennu arbrofol, beirniadaeth lenyddol, a llenyddiaeth ar gyfer plant a phobl ifanc. Gallai’r digwyddiadau hyn fod yn un o’r canlynol:

· Gweithdai ysgrifennu creadigol ymarferol
· Darlithoedd
· Darlleniadau/perfformiadau
· Gweithdai mewn ysgolion* (*mae’n rhaid i’r rhain ymgorffori gwaith ysgrifennu creadigol fel rhan annatod o’r gweithgaredd bob amser)

Nod y Gronfa hon yw cefnogi digwyddiadau a fyddai’n annhebygol o ddigwydd fel arall.  Ni fydd digwyddiadau y rhagwelir y byddant yn gwneud elw yn cael eu cefnogi.  Ni allwn ddarparu cyllid i ddigwyddiadau codi arian elusennol, waeth pa mor deilwng yw’r achos. 

Gellir cynnal digwyddiadau yn unrhyw le yng Nghymru (yn ddigidol neu wyneb yn wyneb), ac mewn unrhyw iaith. Byddwn ni’n ystyried cyllid ar gyfer digwyddiadau sy’n cael eu cynnal y tu allan i Gymru, ond yng ngwledydd Prydain, cyhyd â’u bod yn cael eu cynnal yn gyfan gwbl drwy gyfrwng y Gymraeg. Gellir llenwi’r ffurflenni cais yn Gymraeg neu yn Saesneg. 

Dylai digwyddiadau gael eu hysbysebu, a bod yn agored ac yn hygyrch i’r cyhoedd, ac eithrio digwyddiadau mewn ysgolion a digwyddiadau sy’n cynnwys oedolion sy’n agored i niwed. Dylai trefnwyr digwyddiadau ychwanegu manylion eu digwyddiadau a’u gweithgareddau eu hunain yn uniongyrchol i adran Digwyddiadau gwefan Llenyddiaeth Cymru. Gallwch wneud hyn yn syth pan fydd manylion eich digwyddiad wedi’u cadarnhau.

Nid yw pynciau fel hanes cenedlaethol a rhyngwladol, gwleidyddiaeth, meddygaeth, materion tramor, economeg, hanes crefyddol, teithio, natur, darlledu, archaeoleg, ffigurau enwog anllenyddol, garddio, ioga, na choginio yn gymwys.

Telerau ac Amodau
Gwneir unrhyw gynigion am nawdd Llenyddiaeth Cymru i chi ar y sail eich bod yn derbyn Telerau ac Amodau Cronfa Ysbrydoli Cymunedau. Gallai methu â chydymffurfio â Thelerau ac Amodau Llenyddiaeth Cymru arwain at wrthod neu dynnu cynigion am nawdd yn ôl, a bydd yn peryglu unrhyw gyllid yn y dyfodol drwy’r cynllun.

Drwy dderbyn unrhyw gynigion am gyllid gan Llenyddiaeth Cymru, rydych chi’n cytuno i’r telerau ac amodau hyn ac felly yn rhwym iddynt. Os ydych yn cael anhawster ag unrhyw un o’r rhain, neu os hoffech eu trafod ymhellach, cysylltwch â Llenyddiaeth Cymru drwy: 01766 522811 / nawdd@llenyddiaethcymru.org 



Ymgeisiwch Nawr

Llenwch y ffurflen gais arlein berthnasol gan ddefnyddio’r dolenni canlynol. 
· Digwyddiadau i oedolion neu’r cyhoedd 
· Digwyddiadau i blant a phobl ifanc yn benodol

Os ydych chi’n gwneud cais am gyllid ar gyfer gŵyl, sy’n cynnwys digwyddiadau i oedolion a phlant/pobl ifanc, defnyddiwch y ffurflen gais Digwyddiadau i oedolion neu’r cyhoedd. Defnyddiwch un ffurflen yn unig, a rhestrwch fanylion yr holl ddigwyddiadau gŵyl rydych chi’n gwneud cais am gyllid ar eu cyfer ar y ffurflen honno. 

Gwnewch yn siŵr fod gennych yr holl fanylion perthnasol wrth law cyn i chi ddechrau eich cais: dyddiad(au), amser(oedd), lleoliad(au), enwau awduron, ffioedd a threuliau awduron, manylion y digwyddiad. Ni fydd modd cadw eich cais a dychwelyd ato yn nes ymlaen.

Os byddwch chi’n cael anhawster yn cael mynediad at y ffurflenni cais arlein, cysylltwch â ni drwy nawdd@llenyddiaethcymru.org / 01766 522811. Gallwn drefnu bod copi hygyrch yn cael ei anfon atoch chi.



Llwyddiannus – Beth Nesaf? 

Gwybodaeth ar gyfer ymgeiswyr llwyddiannus

Os byddwch wedi derbyn cynnig nawdd o’n Cronfa Ysbrydoli Cymunedau, a wnewch chi ddilyn y cyngor yn ein Canllaw Cyflym: Beth Nesaf?  Gellir ei islwytho o’r wefan o’r dudalen hon.  

Am gyngor ar sut i ddefnyddio logo Ysbrydoli Cymunedau, a wnewch chi gyfeirio at y Telerau ac Amodau, a gellir  eu hislwytho o’r dudalen hon. 

Ffeiliau i’w cynnwys ar gyfer eu islwytho o’r dudalen hon: 
Canllaw Cyflym – Beth Nesaf? 
Telerau ac Amodau Ysbrydoli Cymunedau 
logo Ysbrydoli Cymunedau (2 fersiwn)

